
	Ընթացիկ իրավիճակը և իրավական ակտի ընդունման անհրաժեշտությունը

	
	Հայաստանի Հանրապետության կառավարության 2016 թվականի ապրիլի 6-ի «Հայաստանի  Հանրապետության  Սահմանադրությունում փոփոխություններ կատարելու արդյունքում ընդունման, փոփոխման կամ լրացման ենթակա օրենքների ցանկը հաստատելու մասին» N 359-Ա որոշ​մամբ հաստատված ցանկի 3-րդ կետով նախատեսվում է Հայաստանի Հանրապետության կառավարություն ներկայացնել «Արտակարգ իրավիճակներում բնակչու​թյան պաշտպանության մասին» Հայաստանի Հանրապետության օրեն​քում փոփոխություններ և լրացումներ կա​տարելու մասին» Հայաստանի Հանրապետության օրենքի նախագիծ` հիմք ընդունելով 2015 թվականի դեկտեմբերի 6-ի հանրաքվեով ընդունված Հայաստանի Հանրապետության Սահմանադրության 60-րդ հոդվածի 4-րդ և 5-րդ մասերի պահանջները:
Մասնավորապես, 2015 թվականի փոփոխություններով Հայաստանի Հանրապետության Սահմանադրության 60-րդ հոդվածը սահմանում է սեփականության իրավունքը: Նույն հոդվածի 4-րդ մասի համաձայն` ոչ ոք չի կարող զրկվել սեփականությունից, բացառությամբ դատական կարգով` օրենքով սահմանված դեպքերի: Նույն հոդվածի 5-րդ մասն ամրագրում է այն սահմանադրական նորմը, համաձայն որի` հանրության գերակա շահերի ապահովման նպատակով սեփականության օտարումն իրականացվում է օրենքով սահմանված բացառիկ դեպքերում և կարգով` միայն նախնական և համարժեք փոխհատուցմամբ:

Այսինքն, 2015 թվականի փոփոխություններով Հայաստանի Հանրապետության Սահմանադրության 60-րդ հոդվածի 4-րդ մասը կարգավորում է (սահմանում է) օրենքով սահմանված դեպքերում և բացառությամբ դատական կարգով սեփականությունից զրկելու հետ կապված, իսկ նույն հոդվածի 5-րդ մասը կարգավորում է (սահմանում է) հանրության գերակա շահերի ապահովման նպատակով օրենքով սահմանված բացառիկ դեպքերում և կարգով` միայն նախնական և համարժեք փոխհատուցմամբ, սեփականության օտարման հետ կապված հարաբերությունները (բռնագրավում, բռնագանձում, ռեկվիզիցիա, առգրավում, հասարակության ու պետության կարիքների համար սեփականության օտարում և օրենքով սահմանված այլ դեպքեր):
Այսինքն, Հայաստանի Հանրապետության Սահմանադրության 60-րդ հոդվածի 4-րդ և 5-րդ մասերն ամրագրում են սեփականության իրավունքի դադարման սահմանադրական հիմքերը և պայմանները, որի հիման վրա օրենքներով (ՀՀ քաղաքացիական օրենսգիրք, ՀՀ քրեական օրենսգիրք, «Հասարակության և պետության կարիքների համար սեփականության օտարման մասին» ՀՀ օրենք և այլն) արդեն իսկ սահմանվում են սեփականության իրավունքի դադարման դեպքերը:
Մինչդեռ, «Արտակարգ իրավիճակներում բնակչության պաշտպանության մասին» Հայաստանի Հանրապետության 1998 թվականի դեկտեմբերի 2-ի ՀՕ-265 օրենքի 5-րդ հոդվածի առաջին մասի ժ) կետը, որպես արտակարգ իրավիճակներում բնակչության պաշտպանության հիմնական միջոցառում, սահմանում է անհրաժեշտության դեպքում, աղետի գոտում ոչ պետական սեփականություն համարվող գույքի տիրապետումը և օգտագործումը` հետագա համարժեք փոխհատուցմամբ: Նույն օրենքի 19-րդ հոդվածի երկրորդ մասը սահմանում է, որ արտակարգ իրավիճակներում քաղաքացիների սեփականության տիրապետումը և ժամանակավոր օգտագործումը հասարակության և պետության կարիքների համար կարող է կատարվել հետագա համարժեք փոխհատուցմամբ (միայն կյանքի փրկության և առողջության հետ կապված փրկարարական աշխատանքների նպատակահարմար իրականացման համար):

Այսինքն, «Արտակարգ իրավիճակներում բնակչության պաշտպանության մասին» Հայաստանի Հանրապետության օրենքի քննարկվող դրույթները սահմանում են ոչ թե սեփականությունից զրկելու, սեփականության օտարման, հետևաբար` սեփականության իրավունքի դադարման դեպքերը, այլ հասարակության և պետության կարիքների համար, միայն արտակարգ իրավիճակներում մարդկանց կյանքի և առողջության պաշտպանության, ինչպես նաև քաղաքացիների, պետության և այլ սեփականատերերի ունեցվածքի պահպանության նպատակով փրկարարական աշխատանքների նպատակահարմար իրականացման համար հետագա համարժեք փոխհատուցմամբ քաղաքացիների (ոչ պետական) սեփականությունը համարվող գույքի տիրապետման և ժամանակավոր օգտագործման դեպքերը: Նշված դեպքերում քաղաքացին չի զրկվում իր սեփականությունը համարվող գույքից, նրա սեփականության իրավունքը չի դադարում, այլ սեփականության իրավունքի տարր հանդիսացող օգտագործման և տիրապետման իրավունքը ժամանակավորապես սահմանափակվում է, և բարձրագույն արժեք ու գերակա շահ համարվող մարդկանց կյանքի փրկության, առողջության պահպանման նպատակով աղետի գոտում փրկարարական աշխատանքների ժամանակ, ելնելով ծայրահեղ անհրաժեշտությունից, տվյալ գույքը ժամանակավորապես օգտագործվում է, որից հետո սեփականատիրոջը տրամադրվում է համարժեք փոխհատուցում:
2015 թվականի փոփոխություններով Հայաստանի Հանրապետության Սահմանադրության 60-րդ հոդվածի 3-րդ մասի համաձայն` սեփականության իրավունքը կարող է սահմանափակվել միայն օրենքով` հանրության շահերի կամ այլոց հիմնական իրավունքների և ազատությունների պաշտպանության նպատակով:

Միաժամանակ, գործնականում` վերը նշված հանգամանքներում, սեփականատիրոջ գույքի օգտագործումը չի կարող կատարվել նախնական հատուցումամբ, նման մեխանիզմ հնարավոր չէ սահմանել, քանի որ գույքի օգտագործման անհրաժեշտությունը կարող է ծագել հանկարծակի (օրինակ` աղետի գոտում փլատակի տակից մարդուն հանելու ժամանակ փրկարարի համապատասխան գործիքը վնասվել է, և մարդու կյանքը փրկելու համար անհրաժեշտ է հարևան քաղաքացուց պահանջել համապատասխան գործիք` լինգ) և տվյալ դեպքում ինչպես է հնարավոր մինչ գույքի օգտագործումը նախապես վճարել դրա արժեքը` այսինքն, ստացվում է, որ փրկարարը, թողնելով մարդկանց կյանքի ու առողջության փրկության իր պարտականությունը, պետք է սեփականատիրոջ հետ զբաղվի գույքի արժեքի գնահատմամբ: Նույնիսկ, եթե պայմանականորեն ընդունենք, որ գույքի արժեքն որոշված է, ինչպես պետք է փրկարարը կատարի նախնական փոխհատուցում (հնարավոր չէ կանչով դեպքի վայր մեկնելուց առաջ փրկարարին ապահովել դրամական միջոցներով և ինչ չափի):

Միաժամանակ, հարկ է նշել, որ Հայաստանի Հանրապետության կառավարության 2016 թվականի ապրիլի 6-ի N 359-Ա որոշ​ումը նախագծային փուլում Հայաստանի Հանրապետության արտակարգ իրավիճակների նախարարության համաձայնեցմանն է ներկայացվել առանց քննարկվող կետի (նախագծում Հայաստանի Հանրապետության կառավարության 2016 թվականի ապրիլի 6-ի N 359-Ա որոշ​մամբ հաստատված ցանկի 3-րդ կետը բացակայել է, և նախարարությունը նախագծին տվել է համաձայնություն, առարկություններ և առաջարկություններ չեն ներկայացվել):
Այսպիսով, 2015 թվականի փոփոխություններով Հայաստանի Հանրապետության Սահմանադրության 60-րդ հոդվածի 4-րդ և 5-րդ մասերով նախատեսված իրավակարգավորումները կիրառելի չեն (չեն տարածվում) «Արտակարգ իրավիճակներում բնակչության պաշտպանության մասին» Հայաստանի Հանրապետության օրենքի քննարկվող դրույթների նկատմամբ (օրենքի վրա), հետևաբար, Հայաստանի Հանրապետության կառավարության 2016 թվականի ապրիլի 6-ի N 359-Ա որոշ​մամբ նշված հիմքով բացակայում է «Արտակարգ իրավիճակներում բնակչության պաշտպանության մասին» Հայաստանի Հանրապետության օրենքում փոփոխություններ կատարելու անհրաժեշտությունը: Ըստ այդմ, անհրաժեշտ է դադարեցնել Հայաստանի Հանրապետության կառավարության 2016 թվականի ապրիլի 6-ի N 359-Ա որոշ​ման հավելվածի 3-րդ կետի գործողությունը:
Ներկայացվող Նախագծի ընդունման անհրաժեշտությունը բխում է վերը նշված հանգամանքներից և պայմանավորված է իրավական ակտով կարգավորվող իրավահարաբերությունների իրավական կարգավորման անհրաժեշտության բացակայությամբ:

	2.
	Կարգավորման նպատակը և բնույթը

	
	Սույն նախագծով նախատեսվում է ուժը կորցրած ճանաչել Հայաստանի Հանրապետության կառավարության 2016 թվականի ապրիլի 6-ի «Հայաստանի  Հանրապետության  Սահմանադրությունում փոփոխություններ կատարելու արդյունքում ընդունման, փոփոխման կամ լրացման ենթակա օրենքների ցանկը հաստատելու մասին» N 359-Ա որոշ​մամբ հաստատված ցանկի 3-րդ կետը: 

	3.
	Նախագծի մշակման գործընթացում ներգրավված ինստիտուտները և անձինք

	
	Նախագիծը մշակվել է Հայաստանի Հանրապետության արտակարգ իրավիճակների նախարարության կողմից:

	4.
	Ակնկալվող արդյունքը

	
	Նախագծի ընդունմամբ կապահովվի իրավական ակտով կարգավորվող իրավահարաբերությունների հետագա իրավական կարգավորման անհրաժեշտության բացակայությամբ պայմանավորված իրավական ակտով կարգավորվող հարաբերությունների որոշակի մասի գործողությունը դադարեցնելու (Հայաստանի Հանրապետության կառավարության 2016 թվականի ապրիլի 6-ի N 359-Ա որոշ​մամբ հաստատված ցանկի 3-րդ կետն ուժը կորցրած ճանաչելու) օրենսդրական պահանջը:

	ՏԵՂԵԿԱՆՔ
Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին

	
	Սույն նախագծի ընդունմամբ այլ իրավական ակտերի ընդունման անհրաժեշտություն չի առաջանում:

Սույն նախագիծը համապատասխանում Հայաստանի Հանրապետության կողմից ստանձնած միջազգային պարտավորություններին:

	ՏԵՂԵԿԱՆՔ
Պետական բյուջեում կամ տեղական ինքնակառավարման մարմինների բյուջեների վրա ազդեցության

	
	Սույն որոշման նախագծի ընդունումը Հայաստանի Հանրապետության պետական բյուջեի եկամուտներում և ծախսերում ավելացում կամ նվազեցում, ինչպես նաև լրացուցիչ ֆինանսական միջոցների անհրաժեշտություն չի առաջացնում:

